
2 Pedr 2: 17-22

17 Mae'r bobl yma fel ffynhonnau heb ddŵr ynddyn nhw! Cymylau’n cael eu chwythu i ffwrdd gan gorwynt! Mae’r tywyllwch dudew yn barod i’w llyncu nhw! 18 Mae eu geiriau gwag nhw a’u brolio di-baid, a'r penrhyddid rhywiol fel abwyd yn denu pobl - a'r bobl hynny ddim ond newydd lwyddo i ddianc o’r math o fywyd mae’r paganiaid yn ei fyw. 19 Maen nhw'n addo rhyddid i bobl, ond maen nhw eu hunain yn gaeth i bethau sy’n arwain i ddinistr! – achos “mae rhywun yn gaeth i beth bynnag sydd wedi ei drechu”. 20 Os ydy pobl wedi dianc o'r bywyd aflan sydd yn y byd trwy ddod i adnabod ein Harglwydd a'n Hachubwr Iesu Grist, ac wedyn yn cael eu dal a'u rheoli gan yr un pethau eto, “maen nhw mewn gwaeth cyflwr yn y diwedd nag oedden nhw ar y dechrau!” 21 Byddai'n well iddyn nhw beidio gwybod o gwbl am y ffordd iawn, na bod wedi dod o hyd i’r ffordd honno ac wedyn troi eu cefnau ar y ddysgeidiaeth dda gafodd ei basio ymlaen iddyn nhw. 22 Mae'r hen ddihareb yn wir!: "Mae ci’n mynd yn ôl at ei chŵd." Ydy, "Mae hwch ar ôl ymolchi yn mynd yn ôl i orweddian yn y mwd."
Roedd Pedr yn ystyried fod cyflwr ysbrydol pobl yn yr eglwysi Cristnogol cynnar yn bwysig iawn. Roedd o eisiau eu helpu nhw i sefyll yn gadarn yn y ffydd ac aros yn ffyddlon i Iesu Grist. Fel dyn ni’n gweld wrth ddarllen y llythyr yma. treuliodd gryn amser yn rhybuddio pobl am y proffwydi a’r athrawon ffals fyddai’n ceisio sleifio i mewn i’w heglwysi, a chreu cynnwrf drwy arwain pobl ar hyd ffyrdd gwahanol i rai Duw. 

Yma mae’n egluro mor wag ydy’r athrawon celwyddog a phopeth sydd ganddyn nhw i’w gynnig. Maen nhw’n ymddangos mor hyderus, ac yn addo llawer, ond does ganddyn nhw ddim i’w gynnig mewn gwirionedd – maen nhw fel ‘ffynhonnau heb ddŵr’ a ‘cymylau’n cael eu chwythu i ffwrdd gan gorwynt.’ 
Maen nhw’n cynnig bob math o ryddid i bobl i ddilyn eu chwantau a gwneud fel y mynnon nhw yn lle plygu i ufuddhau i orchmynion Duw. Mae’n gallu bod yn demtasiwn fawr i droi yn ôl at yr hen ffordd o fyw ar ôl dod i gredu yn Iesu Grist, ond roedd Pedr yn rhybuddio mai nid rhyddid go iawn ydy gwneud peth felly, a bod pobl yn cael eu hunain ‘mewn gwaeth cyflwr yn y diwedd nag oedden nhw ar y dechrau!’
Doedd Pedr ddim eisiau i bobl lithro’n ôl a mynd yn gaeth eto i’r holl bethau oedd yn arfer rheoli eu bywydau. Heb Iesu Grist mae pobl yn gaeth, a dim ond drwy gredu yn Iesu mae cael rhyddid go iawn,

  31 A dwedodd Iesu wrth yr Iddewon hynny oedd wedi credu ynddo, "Os daliwch chi afael yn beth dw i wedi ei ddangos i chi, dych chi’n ddilynwyr go iawn i mi. 32 Byddwch yn dod i wybod beth sy'n wir, a bydd y gwirionedd hwnnw’n rhoi rhyddid i chi." 
33 "Dyn ni'n ddisgynyddion i Abraham,” medden nhw, “fuon ni erioed yn gaethweision! Felly beth wyt ti’n ei feddwl wrth ddweud, “Byddwch chi’n cael bod yn rhydd?” 
34 Atebodd Iesu, "Credwch chi fi, mae pawb sy'n pechu wedi ei gaethiwo gan bechod. 35 Dydy caethwas ddim yn perthyn i’r teulu mae’n ei wasanaethu, ond mae mab yn perthyn am byth. 36 Felly os ydy'r Mab yn rhoi eich rhyddid i chi byddwch yn rhydd go iawn. (Ioan 8: 31-36)
Yn gynharach yn ei lythyr roedd Pedr wedi cymharu’r proffwydi ffals i anifeiliaid direswm, ac mae’n gorffen y rhan yma o’i lythyr drwy gymharu eu hymddygiad ag ymddygiad dau anifail – ci a mochyn. Mae’r ymddygiad mae’n sôn amdano yn troi ein stumogau ni – ci’n mynd yn ôl at ei chwd a mochyn yn rowlio mewn mwd ar ôl cael ei lanhau. Mae’r darlun yn ddigon clir – does gan yr athrawon celwyddog yma ddim i’w gynnig. Tynnu pobl i lawr drwy addo pob math o bethau gwag iddyn nhw maen nhw’n ei wneud. 

